
PULE’ANGA TONGA

ONGOONGO TUKUATU

(‘Aho 24 ’o ‘Epeleli, 2026)

“Tu’unga ‘o e ma’u’angaivi mo e lolo ‘a Tonga ki he ‘aho ni”

Nuku’alofa, Tonga (24 ‘Epeleli, 2026) – ‘Oku fakaha atu heni ke mea’i ‘e he kakai ‘o e fonua, kuo
tu’utu’uni ‘e he Pule’anga te tau kei nofo pe he Levolo 1 (lanumata) ‘o fakatatau ki he Fa’unga ki
hono Pule’i ‘o e Lolo ‘a Tonga (Tonga Fuel Controls Framework), hili ‘a hono vakaiʻi ‘a e fokotu’u
mei he Komiti Fengaue’aki ‘a Tonga fekau’aki mo e tu’unga ‘o e ivi mo e lolo ‘a Tonga, he uike ni.

ʻOku fakahaaʻi heni neongo ʻoku ʻi ai ʻa e ngaahi fakaʻilonga tomu’a ʻo e tuʻunga fakatuʻutamaki ʻe
a’u ki ai ‘a e maʻuʻanga lolo, ʻoku kei tuʻu maʻu pe ʻa e maʻu’anga lolo he taimi ni.

ʻOku hokohoko atu ‘a e kole mo e poupou ‘a e Puleʻanga ki he kakai ‘o e fonua ke tau ngaue’aki ha
ngaahi founga fakapotopoto ʻa e lolo, he ʻoku hoko atu pe ʻa e vavakovi fakamamani lahi pea ‘oku
hokohoko ai pe hono uesia ‘a e totongi ‘o e lolo.

Tu’unga ‘etau ma’u’anga lolo.

ʻE tuʻuta mai ‘a e vaka lolo ‘a e Kautaha Pacific Energy ki Tonga ni, ʻi he fakaʻosinga ʻo e uike ni.
‘E toe tu’uta mai mo e vaka lolo ‘a e Kautaha Total Energies ‘o hange ko e fokotu’utu’u, ‘i he uike
kaha’u.

ʻE fakahoko ‘e he ‘Ofisi ‘o e Palemia ʻa e fakataha mo e kau faiongoongo ‘i he ‘aho Tusite 28
‘Epeleli pea ‘e ‘oatu ai ‘a e ngaahi fakamatala fakaikiiki fakamuimuitaha.

